SAŽETAK RADA

Ovaj rad sadrži inicijative za promociju energetske efikasnosti u svim sektorima energetike u Bosni i Hercegovini, a posebno u oblasti finalne energetske potrošnje i povećanja upotrebe obnovljivih izvora energije. Za sve zemlje u Evropi su raspoloživost, dostupnost i sigurnost uvozne energije ključne pretpostavke održivog privrednog i ekološkog razvoja. Ravnotežu između proizvodnje i potrošnje energije sve je teže postići, kao i uticaj na cijenu energije koja će rasti, te je aktivna uloga države nužna više no ranije.

Kinu sa rastućom ekonomijom od 8% godišnje prati cijela Azija. Uz političke i ekonomske promjene, važna je i mnogoljudnost Azije, bez obzira na nisku startnu poziciju u potrošnji energije. Buduće promjene mogu mijenjati odnose u potrošnji razvijenih i nerazvijenih zemalja, odnosno dostupnost energije razvijenim zemljama čije ekonomije i kvalitet života zavise o energiji. Političke promjene dovele su do porasta potrošnje energije i uticale su na njenu distribuciju.

U Bosni i Hercegovini domaćinstva uglavnom imaju priključak na niskonaponsku elektro mrežu. Cca 10% je domaćinstava koja imaju priključak na gasnu mrežu ili sistem daljinskog grijanja. Poboljšanje energetske efikasnosti je jako važno za životnu okolinu, ekonomiju i zdravlje. Bosna i Hercegovina ne može i ne smije ostati po strani globalizacijiskih promjena, stvaranja društva baziranog na intezivnom korištenju znanja i informacija, modernih i naprednih tehnologija u svakodnevnom životu. Geografski, ekonomski i populaciono Bosna i Hercegovina ne može izdržati postojanje zakonodavnih ovlaštenja na više nivoa: Bosna i Hercegovina, entiteti, i kantoni u Federaciji Bosne i Hercegovine. To dovodi do postojanja zakona na tim različitim nivoima. Prevazilaženje ovog problema uslovljava i zahtjev za pristup regionalnim ekonomskim i drugim integracijama. Jedini način su zakonodavna ovlaštenja na državnom nivou.

U radu se predlaže institucionalni okvir organizacije AEEBiH, u cilju promocije regulative EU i inicijativa za poboljšanje energetske efikasnosti, posebno u oblasti finalne potrošnje energije, uključujući korištenje i povećanje korištenja obnovljivih izvora energije, koje imamo u Bosni i Hercegovini. Reorganizacijom uprave u Bosni i Hercegovini, provođenjem reformi, moguće je organizovati upravnu jedinicu-Agenciju za energetsku efikasnost (AEEBiH), pri MVTEO BiH, koja će ukazivati i dovesti do energetski efikasnog korištenja energije u Bosni i Hercegovini.

Izrada ovog rada je oslonjena na baze podataka iz postojećih entitetskih, kantonalnih dokumenata, raznih istraživačkih studija, i sl., koji su navedeni u literaturi. Poseban dio ovog rada je Akcioni plan u kojem su pobrojane prioritetne aktivnosti u nadležnosti eventualno buduće Agencije za energetsku efikasnost BiH pri MVTEO. Ove aktivnosti su usmjerene ka izradi legislative, uspostavljanje budućeg fonda za energetsku efikasnost BiH i izvođenju studija i pilot projekata, te pokretanje kampanja vezanih za pitanje energetke efikasnosti.

